
	จิงเกิ้ลรายการ  ซำบายดี อยู่ดี มีแฮง
                   ซำบายดี  มีแฮงกาย  จิตใจอิ่มบุญ  พ่อแม่พี่น้องซาวเมืองมหาสารคามดินแดนตักศิลานคร เมืองหลวงทางการศึกษาของภาคอีสาน ที่ฮักแพงคุพู่คุคน   พบปะพ้อกัน อีกเทียหนึ่ง ในรายการ “ซำบายดี” ทางสถานีวิทยุกระจายเสียงแห่งประเทศไทย สวท.มหาสารคาม         โดยตามปกติแล้ว กะจะมีคุณ  เด่น    ดินดี    ผู้ซิเฮ็ดดีให้ดิน      เป็นผู้ดำเนินรายการประจำ   แต่มื้อนี้  เพิ่นมีธุระสำคัญส่วนตัว  ต้องเดินทางไปต่างจังหวัด    ผม ............................................... เลยต้องเข้ามา ดำเนินรายการแทน
                     มื้อนี้เป็นมื้อแรกครับ    ที่รายการ “ซำบายดี”ของเฮา  ได้ย้ายเวลามาอยู่วันอาทิตย์   อยู่ใน ช่วงเวลาประมาณ ๑๗.๐๐น. ไปจนถึงตอนเคารพธงชาติ ๑๘.๐๐ น.  ได้เวลาเพิ่มขึ้นอีก    เพื่อที่พ่อแม่พี่น้อง  จะได้มีโอกาส       โทรฯเข้ามา  แสดงความคิดความเห็น      ซักถามข้อสงสัยความในใจต่างๆ   กะคือเก่าละครับ    พอผมเปิดประเด็นขยายความ   ในเรื่องที่เฮาได้พิจารณาแล้วว่า  มีความสำคัญ  อันซิเป็นประโยชน์  ต่อสุขภาพร่างกายของเฮา   เน้นเด้อครับเด้อ    ว่าเป็นเรื่องสุขภาพร่างกาย      อาหารการกิน ที่มีคุณค่า  ที่มีประโยชน์  ต่อสุขภาพร่างกาย    กะกริ่งกร่างกันเข้ามาที่      หมายเลขโทรศัพท์.043-711539            เรื่องการบ้านการเมือง   เรื่องสังคมการปกครอง    กะเซาบ่ต้องไปยุ่งจักคราว  เซาเครียดเซามิแฮงกันจักหน่อย   หน้าที่ไผ๋หน้าที่มัน มีโอกาสได้เข้าไปรับใช้บ้านเมือง  มีตำแหน่งหน้าที่สูงๆแล้ว   แต่ซิกลับไปโกงไปกินเงินภาษีอากร   กะเป็นเรื่องบาปเรื่องกรรมของเพิ่น       เฮาบ่ต้องไปอาศัยบาปของผู้ได๋  ลงหม้อนรกดอกครับ   รายการ “ซำบายดี”ของเฮา   ซิบ่เข้าไปยุ่ง    เอาเฉพาะเรื่องปากเรื่องท้อง   เรื่องสุขภาพร่างกาย       เรื่องวิถีชีวิต ของเฮานี่แหละครับ     มันเรื่องใหญ่      มันเรื่องที่มีประโยชน์ต่อชีวิต   เฮาอีหลี..   
                เครื่องยนต์ต้องการพลังงานฉันใด   ร่างกายของเฮากะต้องการพลังงานฉันนั้น    รถยนต์กินแก็สกินน้ำมัน  ร่างกายเฮากะกินน้ำกินข้าวไปบำรุงร่างกาย ขับเคลื่อนให้มีพฤติกรรมต่างๆ   คำเว้าคำจาต่างๆเกิดขึ้น   อาหารการกินนี้แหละครับ เป็นเรื่องสำคัญอีหลี  ที่เฮาทุกชีวิต   จะต้องทำความเข้าใจให้ได้  ให้ดี    ตั้งแต่สมัยพ่อแม่ปู่ย่าตายายของเฮา  “เพิ่นซิทำมาหากิน”    พ่อเป็นผู้ไปทำมา  เข้าป่าเข้านาเข้าไฮ่ ไปหาแนวกินได้มาไว้บ้าน  ผู้เป็นแม่ซิหากิน  กะคือเอาของที่ผัวหามาได้   เอามาปรุงมาแต่ง ให้เป็นกับข้าวกับน้ำ กินแซบๆนำกัน                                               (                       
บทวิทยุอาทิตย์ที่๔ กันยายน ๒๕๕๔หน้า๒
             ปัจจัย๔ อาหาร,ที่อยู่อาศัย,เครื่องนุ่งห่ม,ยารักษาโรค หาหยิบหาเฮ็ดเอาเองได้     เผิ่งพิงอิง อาศัยเจ้าของเองได้   เป็นส่วนใหญ่  คนรุ่นพ่อรุ่นแม่เฮา  เพิ่นกะสร้างบ้านแปงเมือง ทุกคนล้วนแล้วที่
เป็นแรงงานที่มีประสิทธิภาพ  สร้างงานได้เต็มตามผลผลิต  บ่มีตีค่าแรงขั้นต่ำมื้อละสามสี่ร้อย     ตอกตะปูกะงอ  คือสมัยนี้ดอกครับ  เพิ่นกะอยู่กันมาได้   
                   มันมาเสียรังวัด    ตอนพากันแห่มาเรียนหนังสือ    เป้าหมายซิเป็นเจ้าเป็นนายคือเพิ่นนี่ละ คาแต่เรียนหนังสือ  หาอยู่หากินบ่เป็นเลย   ผัวผู้บางคน ไป จนบ่กลับมา  เมียผู้บางคนเฮ็ดกับ ข้าวเป็น แต่ต้มมาม่า  สภาพสังคมทั่วโลก มีแต่ “ไปทำมาหาดเงิน มาซื้อกันอยู่กันกิน”  หายใจออกใจเข้า  มีแต่เรื่องซิไปหาเงิน ผู้ได๋ผู้ได๋ ปากน้อยปากใหญ่เว้าขึ้น กะซิไปหาแต่เงิน ผู้ได๋หาได๋หลาย ได้ซื้อได้ใซ้จ่าย
ออกหลายๆ  กลายเป็นคนดูดีมีฐานะ น่าเคารพยกย่อง         คนตึกแหเป็น   คนใส่เบ็ดกบเบ็ดเผือกเป็น กลายเป็นผู้ล้าหลัง  ขี้ทุกข์ขี้ยาก  บ่มีเงินมีทองใซ้คือบ้านคือเมืองเขา  คนต่างสากบ้าน ว่ากันไปพู้น..
                    นั่งสำรวจตรวจสอบเบิ่งแล้ว     เส้นทางการ “ไปหาเงินหาทอง”นี่      มีปัญหานำมาหลายขนาดครับ  หาได้เป็นกอบเป็นกำโจ้โก้แนกะไค  อันนี้แฮงหาแฮงเป็นหนี้หลายขึ้นหลายขึ้น  เงินเดือน
แฮงสูง  หนี้กะหลายนำก้น  จนซิแซงหน้า   ของกินบ่ปานได๋  แต่ของใช้โก้ๆนี้ตี้ มันแพงเป็นตาหน่าย
โทรศัพท์ของบักลูกซายหล่า  สมัยเฮาซื้อนาได้เป็นท่งๆ 
                 ชีวิตข้าราชการไทย กู้หมดทุกอย่าง  ยกเว้นกู้กับระเบิด  ว่าแต่เขาบอกว่าซิให้กู้   หูสั้นซิงลิง
กู้มาแล้ว    ใช้มันป่านได้เงินมาฟรีๆ   เฮาซื้อของกันเกินขนาด    บริโภคจนเกินจำเป็น   ไปเบิ่งในห้างสะดวกซื้อใหญ่ๆ    คนแน่นคักกว่าไปเอาบุญผะเวศ    พากันซื้อกันขนใส่รถ  ปานเขาเอามาแจกฟรี ๆ
ไปบ้านได๋เมืองได๋  กะเต็มไปด้วยขยะที่มาจากซองจากกล่อง  จากห่อบรรจุภัณฑ์ ของที่ซื้อมาจากห้างใหญ่ๆนั่นแหละ  ของพวกหมู่นี้  โตสินค้าอีหลีบ่จักบาทดอกครับ  แต่ราคาค่าซองใส่    ค่าจ้างดารามาโฆษณา  ค่าขนส่ง  มันบวกรวม  ให้เฮาผู้ไปซื้อ  เป็นผู้จ่ายทั้งหมด ซิเอิ่นว่าเฮากินโก้ หรือกินโง่กันแน่
                 ถ้าท่านผู้ฟังผู้ได๋ อยากแสดงความคิดเห็น เกี่ยวกับประเด็น อาหารการกินนี่   กะต่อสายย้ายเสียง กันเข้ามาเด้อครับ  ที่หมายเลขโทรศัพท์ 043-711539   โทรฯติดแล้วกะเว้าได้เลยเด้อครับ   เข้ามาแลกเปลี่ยนเรียนรู้ร่วมกัน .......
                  รายการ “ซำบายดี” ของเฮา  เป็นของพ่อแม่พี่น้องป้องปายของเฮาซุคน   มีความปรารถนาสูงสุด  กะคืออยากจะนำข่าวสาร  ที่เป็นประโยชน์ต่อสุขภาพร่างกาย ของเฮา           และเรื่องราวหลักธรรมะ ที่สามารถนำเอาไปใช้ในชีวิตประจำวัน  เพื่อพัฒนาจิตวิญญาณของเฮา        ให้สุข ให้สงบเย็นยิ่งขึ้น   เฮามีความเซื่อว่า อาหารการกิน โดยเฉพาะข้าวที่เป็นอาหารหลักของคนไทยทั่วทุกภาค    ควรจะเป็นข้าว  ที่เป็นผลผลิตจากเกษตรอินทรีย์  ว่าง่ายๆคือ ทุกขั้นตอนของการปลูก   บ่เกี่ยวข้องกับสาร เคมีสังเคราะห์ทุกชนิด  เพราะมันมีโตอย่างมากมายมหาศาลว่า  สารเคมีที่มากับปุ๋ย    มากับยาฆ่าหญ้า  ยาฆ่าแมลง   ล้วนแล้วแต่มีพิษตกค้าง   อยู่ในข้าวในนา   สร้างอันตรายและมลสภาวะ   ปัญหาสิ่งแวด ล้อมมากมาย  แพงกะแพง  อันตรายกะเป็นตาหย้าน แต่ชาวนาชาวไร่ในไทยส่วนใหญ่  กะยังยินดีเต็มใจ ไปกู้ไปยืมเอามาใช้กันอย่างสม่ำเสมอ  บ่รู้สึกรู้สมอิหยัง   
บทวิทยุอาทิตย์ที่๔ กันยายน ๒๕๕๔หน้า๓
      ข้อสำคัญที่ซิลืมบ่ลงเลย กะคือ เฮาผู้ซื้อมากินาใช้นี่แหละบ่สนใจบ่ตระหนักถึงพิษภัยอิหยัง ซิเป็นข้าวเกษตรอินทรีย์อีแฮ้งแนวได๋     บ่สน   มันซิมียักษ์โขมดลี้อยู่กะบ่ย้าน  ว่าแต่ใส่ถุงงามๆใส่ซองใส่กล่องเท่ห ๆ  นั่นแหละของดีมีราคา  ซื้อเอาหมดบ่มีเลือก
      ถ้าเฮาพากันปรับเปลี่ยนแนวคิด  หันมาสนใจในเรื่องสุขภาพ      คัดเลือกผลิตภัณฑ์จักหน่อย  โดย เฉพาะ  เรื่องของเกษตรปลอดภัยไร้สารพิษ  ในเมืองมหาสารคาม กะมีกลุ่มของคุณเด่น ดินดี   ผู้อาสาสิเฮ็ดดีให้ดินนี่แหละ  ที่พอซิเข้มแข็งแนจักหน่อย  กะติดตามรายการนี่ ติดตามสนับสนุนผลิตผลข้าว
อินทรีย์ชีวภาพ  ปลอดภัยไร้สารเคมีอีหลี  แบบไว้ใจวางใจได้    ซอยๆกัน   แนวดีๆจั๋งซี้   มันจั๋งซิเดิน หน้ากันไปได้  ซั่วซิหาชาวนามาเฮ็ดเกษตรอินทรีย์ได้   มันบ่แมนเรื่องง่ายดอกครับ   ชาวนาส่วนใหญ่
เพิ่นเซื่อแต่เรื่องการใซ้ปุ๋ยเคมี  ชาวนาเกษตรอินทรีย์  ยังเป็นชนกลุ่มน้อยในประเทศไทยอยู่       ถ้าผู้ที่เป็นผู้บริโภค  ที่มีปัญญารู้โทษรู้ภัยสารเคมี บ่จริงจังในการเลือกซื้อผลิตภัณฑ์  เฮากะต้องจ่ายเงินซื้อ ความตายซื้อโรคร้าย มาบั่นทอนชีวิตเฮา  อย่างหลีกเลี่ยงบ่ได๋ดอกครับ  

บทวิทยุอาทิตย์ที่๔ กันยายน ๒๕๕๔หน้า๔
                     พ่อแม่พี่น้องป้องปาย  มิตรสหายผู้ใฝ่ใจในสัจจะแห่งชีวิต   ทั้งหลายครับ   ถ้าร่างกายเฮา ซำบาย มีกำลังวังชาเรียวแรงแข็งขันแล้ว  ถ้าบ่มีความดีกำกับ มันกะซิพาชีวิตไปสู่ความยุ่งยาก ลำบากมากมาย  โดยเฉพาะ ชาวพุทธ ซึ่งหมายถึง “ผู้รู้,ผู้ตื่น,ผู้เบิกบาน”  แฮงซิต้อง    สร้างสมคุณงามความดี ควบคุมร่างกาย  ที่แข็งแรงของเฮาให้ได้   จั๋งซิเอิ่นได้เต็มปากอีหลีว่า    เป็นคน “ซำบายดี” ได้
                       ญาปู่ครูบาอาจารย์ของผม    เพิ่นมักเว้าให้พวกผมฟังอยู่เป็นประจำว่า  ..ผู้ได๋อยากมีอายุยืนยาว ให้ถือหลักง่ายๆ   ตามหลักอายุยืนของพระพุทธเจ้า ๕ อย่าง คือ    ๑.เฮ็ดโตให้ซำบาย  ๒.ให้มีประมาณในสิ่งที่ซำบาย  ๓.กินของย่อยง่าย   ๔.มีศีล  ๕. มีมิตรสหายดี  เฮ็ดแค่๕ ข้อนี้ได้พระพุทธเจ้า
รับรองฟันธง ว่าชีวิตยืนยาวแท้ๆ  
                    พุทธะนี้  เป็นวิทยาศาสตร์ครับบ่แมนไสยศาสตร์  พุทธะแปลว่าตื่น  ไสยะแปลว่า หลับมืนตากับหลับตา มันต่างกันฟ้ากับเหวครับผม  เฮามาลองพิจารณาเบิ่งว่า     ข้อที่ ๑. (อ่านเสียงภาษาไทย)บุคคลย่อมเป็นผู้ทำความสบายแก่ตนเอง.. ความซำบายนี่  บ่แมนนอนเอ็ดเล็ด กินๆนอนอยู่ซือเด้ครับ  สบายโตนี้  ตรงกับภาษาบาลีว่า  สัปปายะการี   เพิ่น หมายถึงสถานที่,  สิ่งแวดล้อม,  ผู้คนร่วมชุมชน,อาหารการกินต่างๆ  ร่างกายแข็งแรงไปอยู่กลางป่ากลางภู ไปอยู่ใกล้โรงงานนิวเคลียร์ ไปอยู่ใกล้ซ่องใกล้ฮังโจร ฮังอันธพาลลองเบิ่งตี้ครับ   รับรองว่าเฮ็ดจั๋งได๋   ก็บ่ซำบาย  ชีวิตบ่ยืนยาวแท้ๆ
             ข้อที่๒ (อ่านเสียงภาษาไทย) รู้จักประมาณในสิ่งที่สบาย  ว่ากันตามภาษาอีสานร่วมสมัย    กะต้องว่า  บ่ตกไปอยู่ในกระแสวัตถุนิยม    จนเกินเหตุเกินการ    ได้ความซำบายมาแล้ว    กะบ่แมนซิไปหลง ใหล ติดยึด  ติดการแสวงหาความสุขจากวัตถุนิยม   จนเกินเหตุเกินการ  เดี๋ยวนี้เฮาพากันเป็นกัน
หลายครับ  อันบ่ประมาณในความซำบายนี่  เฮาพากันเสพสุข เสพความสำราญ   กันแบบบ่มีประมาณกันปานได๋  แถมยังแข่งกันเสพสุขจากรูป,รส,กลิ่น,เสียง,สัมผัส กันอย่างดุเดือด  ว่ากันตรงๆกะคือ พากันแย่งกันหน้าใหญ่  ใช้เงินหลายๆ   ไผ๋ซื้อของแพงๆมากินมาใช้ได้  กะพากันสะอึ้นสะออน  ยอมรับนับถือกัน  สวนทางกันบักคักเลยครับ  กับคำของพระพุทธเจ้า
                ข้อที่๓(อ่านเสียงภาษาไทย) บริโภคสิ่งที่ย่อยง่าย   รู้จักกินสิ่งที่ย่อยง่ายๆ อาหารพื้นบ้านเฮานี่ละครับย่อยง่ายสุดๆ อาหารหรูๆแบบซุมฝรั่งขี้นกกินนั่น ย่อยยาก  กินเอาโรคเอาภัยขนานแท้ น้ำกินนั่นกะคือกัน น้ำหวาน,น้ำอัดลม,น้ำชาใส่น้ำหวาน ขายแพงกว่าน้ำมันนั่น กะของย่อยยาก  บ่คือน้ำฝน น้ำต้ม  ที่พ่อแม่เฮาเคยพากินมาตั้งแต่ปุแต่ปู๋  กินของย่อยยาก ตายไว กินของย่อยง่าย  ตายยากครับ
               ข้อที่๔(อ่านเสียงภาษาไทย) เป็นผู้มีศีล   ศีลมาเกี่ยวอิหยังกับอายุยืนครับ  ญาปู่ครูบาอาจารย์ผมเพิ่นว่า เกี่ยวกันคักๆ เอาแค่ศีลข้อที่๑.คนที่มักฆ่าสัตว์ ตัดชีวิต ทุกคนล้วนเป็นคนชอบความรุนแรง
ทุกครั้งที่คนมีส่วนร่วมในความรุนแรง   หัวใจซิเต้นเร็ว   ความดันซิสูงกว่าปกติ  แค่นี้ก็พอที่จะเร่งให้อายุสั้น ได้อยู่แล้ว  นี่ยังไม่พูดถึง การที่จะมีโอกาส ถูกสัตว์มีพิษขบกัด  ถูกผู้คนอื่นทำร้าย อีกจิปาถะ..
               ข้อที่๕(อ่านออกเสียงภาษาไทย)มีมิตรดีงาม    นี่กะเป็นสาเหตุสำคัญ   ที่จะเฮ็ดให้เฮาอายุยืน
ข้อได๋ข้อได๋    กะเฮ็ดนำพระพุทธเจ้ามาได้หมดซุข้อ   พัดมาคบคนซั่วเป็นมิตรเป็นหมู่เป็นพวกนี่   จบครับ มันบ่พาไปถืกฆ่าตาย  มันกะซิฆ่าเฮาตายแท้ๆครับ  ปวดหัวแท้ๆครับ  มีหมู่ซั่วนี่ .. ซั่วหรือดีกะ
บทวิทยุอาทิตย์ที่๔ กันยายน ๒๕๕๔หน้า๕
เอาศีล๕ นั่นแหละครับไปวัดไปจับ  ผู้ได๋บ่มีศีลมีธรรม  กะอยู่ให้ห่างๆเอาไว้   โตเฮาเองกะต้องมีศีลมีธรรมนำ  ต้องเป็นคนที่ปฏิเสธความรุนแรงทุกชนิด      มีจิตใจเมตตาต่อสรรพสัตว์ต่อสิ่งแวดล้อม ต่อผู้คน     บ่ขี้โลภรุนแรงจนไปลักไปแย่งชิงของผู้อื่น หากินในทางสุจริตรู้จักแบ่งปันอุ่นเอื้อเกื้อกูลผู้อื่น  บ่แมนคนมัวเมา ในเรื่องกามารมณ์ ผัวเดียวเมียเดียว  หมู่เด็กเล็กเด็กน้อย  ถ้าขอเงินพ่อแม่ไซ้อยู่     กะต้องบ่ไปมีเพศสัมพันธ์กับผู้ได๋   ต้องรู้จักคุมกำหนัด  บ่แมนไปรู้จักคุมกำเนิด   ต้องบ่แมนคนปากร้ายด่าว่า วิจารณ์คนไปทั่วทีปทั่วแดน   บ่ใซ้คำเว้าไปเสียดแทงผู้อื่น   เว้าแต่เรื่องดี,เรื่องอีหลี,เรื่องมีคุณค่ามีประโยชน์ท่อนั้น   และสุดท้ายกะคือ  บ่ทำลายสมองเจ้าของด้วยสิ่งเสพติด  สารเคมีให้โทษทุกชนิด
โอ้ยพี่น้องเอ้ย  เฮ็ดได้จักเคิ่งนี่   รับรองว่าอายุยืนยาวแน่นอนครับ
                      ธรรมะของพระพุทธเจ้านี่  พิสูจน์ได้ครับพ่อแม่พี่น้องป้องปาย  เฮาไปฟังเทศน์ฟังธรรม
แล้ว ต้องนำมาประพฤติปฏิบัติตาม  ให้เกิดมรรคเกิดผล  ในชีวิตชาติปัจจุบันนี้แหละครับ   บ่ว่าซิเป็น
ธรรมะข้อได๋ๆ  เพิ่นกะมีไว้ให้คนโตเป็นๆนี้แหละครับเฮ็ด     กะจั๋งโตอย่าง    แนวทางที่จะเฮ็ดให้อายุยืนยาวนี้แหละครับ  บ่แมนเฮาไปท่องเอาภาษาบาลี เป็นมนต์เป็นคาถา เป่าหัวแล้ว ซิเฮ็ดให้เฮาอายุยืนยาว หายโศกหายโรคหายภัย  แบบนั้นตายทิ่มครับ      ธรรมะต้องเอามาเฮ็ดตามครับ  จั๋งซิได้ผลตามที่พระพุทธเจ้าเพิ่นว่าไว้     ครับพี่น้องป้องปายครับ  มีอิหยังที่ซิเฮ็ด ให้เฮาดีขึ้น ดีขึ้น ผมกะซิจำคำความของญาปู่ครูบาอาจารย์ของผม  มาเว้าต่อสู่กันฟังจั๋งซีละครับ ..............................................................
..............................................................................................................................................................................................................................................................................................................................
.............................................................................................................................................................................................................................................................................................................................
                      
       รายการ”ซำบายดี” กะยังรอความร่วมมืออุ่นเอื้อเกื้อกูล  จากผู้ที่อยากมีส่วนร่วมในรายการอยู่เด้อ ครับ   ถ้ามีข่าวสารใด  กิจการใด   ที่บ่ผิดศีลผิดธรรม  อยากให้ทางรายการ โฆษณาประชาสัมพันธ์ให้   กะแจ้งข่าวสารติดต่อกันมาเด้อครับทางโทรศัพท์ของผม เด่น  ดินดี หมายเลข       (อ่านช้าๆแล้วซ้ำอีกรอบ) .............................   หรือ    ผู้ใดที่มีอินเตอร์เน็ต   กะเข้าไปที่เว็บไซต์      
                                                   ไทเอ็มเค     ดอทเน็ต         
        พิมพ์โตดับบลิวสามโต   จุด    พิมพ์โต ที เอ  ไอ  เอ็ม  เค    จุด    พิมพ์โต เอ็น  อี  ที   

                                         เว็บไซ ต์   ไทเอ็มเค    ดอท    เน็ต      
                         กะซิเฮ็ดให้รู้จักทีมงาน “ซำบายดี”  ได้ดีขึ้นครับผม
สำหรับมื้อดี    ผมเด่น   ดินดี   ผู้ซิเฮ็ดดีให้ดิน        กะขอฝากความ  “ซำบายดี”      มีแฮงกาย  จิตใจอิ่มบุญ ในมื้อนี้ ไว้แค่นี้ก่อน  พบพ้อกันใหม่  ในวันอังคารหน้า  เวลา ห้าโมง ๓๕  จนฮอดยามกินข้าวเที่ยง  
                        ซำบายดี มีแฮงกาย จิตใจอิ่มบุญ เด้อ  พี่น้องเอ้ยยยยยย... ซำบายดี. 

